
	ГАВЬЯАТ НӨХӨР СҮХБААТАРЫН ТОВЧ ТҮҮХ

	 

	“БНМАУ-ЫН ШИНЖЛЭХ УХААНЫ АКАДЕМИЙН ТҮҮХИЙН ХҮРЭЭЛЭН” Улаанбаатар хотноо 1964 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Д. СҮХБААТАРЫН ТУХАЙ ДУРТГАЛУУД

	 

	Д. Сүхбаатарын мэндэлсний 70 жилийн ойд зориулсан бүтээлийг эрхлэн нийтлэх комисс сайшаав.

	 

	ШУА-ийн Түүхийн хүрээлэнгийн э/ш ажилтан Д. Гонгор, ардын цэргийн яамны ажилтан хурандаа Ц. Долгорсүрэн нар боловсруулан бэлтгэж түүхийн ухааны дэд эрдэмтэн Н. Ишжамц, Л. Санжаа нар редакторлав.

	 


БНМАУ-ЫН ШИНЖЛЭХ УХААНЫ АКАДЕМИЙН

	ТҮҮХИЙН ХҮРЭЭЛЭН

	 

	ШУА-ИЙН ТҮҮХИЙН ХҮРЭЭЛЭНГИЙН Э/Ш АЖИЛТАН Д. ГОНГОР, АРДЫН ЦЭРГИЙН ЯАМНЫ АЖИЛТАН ХУРАНДАА Ц. ДОЛГОРСҮРЭН НАР БОЛОВСРУУЛАН БЭЛТГЭЖ ТҮҮХИЙН УХААНЫ ДЭД ЭРДЭМТЭН Н. ИШЖАМЦ, Л. САНЖАА НАР РЕДАКТОРЛАВ.

	 

	ШУ Академийн хэвлэх үйлдвэр

	Улаанбаатар хот

	1964


Д. Сүхбаатарын мэндэлсний 70 жилийн ойд зориулав

	 

	ӨМНӨХ ҮГ

	МАХН-ын Төв Хорооны шийдвэрээр МАХН, Ардын төрийг үндэслэн байгуулагч монголын ард түмний удирдагч Д. Сүхбаатарын мэндэлсний 70 жилийн ойд зориулан нийтлэх бүтээлийн нэг нь энэхүү дуртгалын цоморлог болно.

	Цоморлогийг ШУА-ийн Түүхийн Хүрээлэнгийн эрдэм шинжилгээний ажилтан Д. Гонгор, Ардын Цэргийн Хэрэг Эрхлэх Яамны ажилтан хурандаа Ц. Долгорсүрэн нар боловсруулан бэлтгэжээ. Энэ цоморлогт үүнээс өмнө удаа дараалан хэвлэгдэж байсан зүйлээс гадна шинээр нэлээд зүйлийг сурвалжлан олж оруулснаар 1945 онд Шинжлэх Ухааны Хүрээлэнгээс хэвлэсэн "Д.Сүхбаатарын тухай дуртгал ярианууд" хэмээх эмхэтгэлээс нэлээд арвин материалыг агуулжээ. Гэвч Д. Сүхбаатарын тухай дуртгалыг бүрэн багтааж чадаагүй нь мэдээж юм.

	Энэхүү цоморлог Д. Сүхбаатарын хувьсгалч үйл амьдралыг хөдөлмөрчин олон түмэнд өргөн танилцуулах, залуу үеийг интернационалч, эх оронч үзлээр хүмүүжүүлэхэд тус хүргэхээс гадна шинжлэн судлагч, зохион туурвигч нөхдөд чухал сэдэв хэрэглэдхүүн болох нь дамжиггүй.

	Д. Сүхбаатартай хамт зүтгэж явсан тухай дуртгалаа Манай газрын хүсэлтээр бичиж ирүүлсэн Зөвлөлт оросын хувьсгалчид, ах дүүгийн найрамдалт Зөвлөлт Холбоот Улсын мэргэжилтэн, улаан армийн удирдах нөхдөд халуун талархал илэрхийлье.

	 

	Д. Сүхбаатарын мэндэлсний 70 жилийн ойд зориулсан бүтээлийг эрхлэн нийтлэх комисс

	 


ДАРЬЖАВЫН ЛОСОЛ

	Хан Хэнтийн уулын аймгийн Батноровын хошууны Дэлгэр-Өлзийт сумын нутагт 1890 онд төржээ. Хожим богдын шавь эх дагинын отогт шилжин захирагджээ. 1899 оноос эхэлж сүм хийдэд сууж төвөд ном үзэж чойжингийн мяндаг олжээ. 1908—1910 оны үед Хятадын зүүн муж, Бээжин хот, Орос улсын Ленинград, Москва зэрэг хотуудаар аялан явж байжээ. 1913 онд өмнө хязгаарт манлай баатар Дамдинсүрэнгийн удирдсан цэргийн ламд томилогдон явсны учир цорж янба (цол)-оор шагнагджээ. 1919 оноос хувьсгалын нууц ажилд оролцож эхэлсэн бөгөөд 1920 онд Зөвлөлт орос улсаас тусламж эрэхээр одсон долоон хүний нэг болно. 1921 онд Монгол Ардын намын нэгдүгээр их хурлыг хуралдуулах ба ардын түр засгийн газрыг байгуулахад оролцжээ. 1923—1925 онд цэргийн эмнэлгийн газрын эрхэлсэн түшмэлийн ажил хийж байжээ. 1925 онд хар болсон ба 1925—1939 онд хянан байцаах яамны сайд, МАХН-ын Төв Хорооны хянан байцаах комиссын дарга, монгол банкны гишүүн зэрэг ажил хийж байжээ. 1939 онд хувьсгалын эсэргүү хэрэгт хилсээр холбогдож хэлмэгдсэн байна. 1962 онд цагаадав. 

	 


ГАВЬЯАТ НӨХӨР СҮХБААТАРЫН ТОВЧ ТҮҮХ1

	Гавьяат нөхөр жанжин Сүхбаатар бол уулаас ядуу гэрт төрж олон түмний дарлагдлыг бүрнээ мэдэх бөгөөд бие махбод хүмүүжин ирэх бүр харьяат орон нутгийн олон түмэн ардын хүсэж эрмэлзэн ахуй байдлаас хувьсгалч авьяасаар тэдний төлөөнөө амь биеийг хайрлахгүй зүтгэж эрх чөлөө олгож тусгай улс болгон бататгаж тус орны ард иргэдийг амар тайван байдалд учруулан гэгээн мөр замыг зааж олгосон түүний бие бодисын мөнх бусыг үзүүлэн наснаас нөгчсөн боловч нөхрийн гавьяа түүхийг өдөр бүр илэрхийлэн жил бүр эмгэнэл дурсгалыг явуулан ачтай удирдлагыг хүндэтгэн тэмдэглэсээр болой. 

	Нөхөр жанжин Сүхбаатар бол аргын 18942 онд эдүгээгийн Амгаланбаатар хотноо төрсөн бөгөөд хуучин Хан Хэнтий уулын аймаг Батмөнх уулын хошууны3 ядуу ард цагаан дээлт Дамдины4 3-р хөвгүүн бөгөөд уулаас гэр өрх ам бүлээрээ малын ажлаар амьдран явсаар насанд хүрч ирсэн сацуу автономит засгийн 2-р онд5 цэргийн албанаа дайчлагдан ирж Хужирбулангийн газраа байгуулсан цэргийн хорооноо сууж нэгэн жилийн эцэст цэргийн эрдэм сургуульд онц боловсорсон нь нөхөр6 угаас ухаан сэргэлэн шаламгай хурц онол авьяастай учир аливаа сургуулийг биелүүлэх нь бусдаас нэн өөр, жишээлбэл модон морь, савлуур, жад эргүүлэх зэргийн элдэв хүнд боловсролд онцгой тасарч боловсорсноос гоймон баатар хэмээн алдаршсан болой. 

	Дараа нь мөн засгийн7 үед салаан даргын албанд томилогдож уг захирсан цэргүүдэд эрдэм сургуулийг сайнаар заан боловсруулан байжээ. Мөн 3-р оноос8 эхлэн пулемёт бууны салааны дарга бахаместар9 зэрэг албанд томилогдон 9 жил ер эндэгдэлгүй албан хаасан бөгөөд мөн энэ завсар зүүн өмнө Халх голын тэнд үймүүлэн халдаж явсан харчин хулгай10 нартай байлдаж сөнөөх, цэрэг ангийг захиран мордож уг хулгай нартай тулалдахад харьяа хорин хэдэн дарга нарын дотроос онц сайнд тооцогдож улмаар баатарлаг зоригийг илэрхийлэн бүртгэсэн болно. 

	Автономит засгийн 9-р11 (онд) хятадын харгис генерал Сюй Шүжаны цэргүүд халдаар ирэхэд харьяат улсын эрхийг барьсан шар хар харгисууд эрдэм чадлаар байлдаж улсыг хамгаалах, өөрийн хүчнийг тогтнуулах ёсыг бүрхэгдүүлэн мохоож өөрсдийн эрх ашгийн төлөөнөө автономит засгаа харин ч найр тавин өгч хуйвалдан талархаж монголын түмэн ардыг харгис хятадад шууд боол зарц болгон өгсөн болой. 

	Тус улсад баатар зоригт олноос онц шалгарсан нөхөр Сүхбаатар илэрхийгээр зогсон (тодрон) гарч байсан авч тэдний хорт явууллагад халхлагдсан мэтээр цаг үеийг хүлээн суухдаа сонин бичгийн хороонд үсэг өрөгчийн албыг хааж байжээ. Ийнхүү хаасан явдал нь хятадын доторх элдэв байдлыг мэдэхийн учир тэдний хэвлэлийн газарт ажлыг хийж явсан мөн болой. Эзэрхэг харгисуудын учруулсан зовлон зүдүүрийг түр зуур хүчтэйгээр тохиолдож дараагаар өөрийн баатарлаг зоригийг ганцаараа түрүүлэн гаргаж урьдах хүнд байдлуудыг эсэргүүцэн устгахыг урьдаар төсөвлөн явсан нь тус улсын олон түмэн ардыг зөв замаар оруулсан явдал мөн хэмээн мэдвэл зохино. 

	Иймд ялангуяа хятадын зүгээс тус монголын газар шороо, мал хөрөнгө, ашиг шимд амтшин шунахайрагч харьяат газар оронд түшмэл, цэргийг томилон түлхэж оруулан хөрөнгө хогшлыг булаах, талах зэргийн бусчир аргыг явуулан ард түмнийг гашуун зовлонд учруулсны дараагаар оргодол цагаан намын муу хулгай ирж тэр үеийн дотоодын хар шар феодалуудын хагарлыг хуваарилан талархаж завсраа байлдаан үүсгэж худлаа ард түүний дарлагдлыг эсэргүүцэн нядаах нэрийдлээр улмаар бие зогсох газаргүй болтол довтлон тэсэхүйеэ бэрх зовлон зүдүүр эдлүүлж ахуйд он удтал ард түмний эрх чөлөөний төлөөнөө бэлтгэлийг үйлдсэн нөхөр жанжин Сүхбаатар тэргүүлэн удирдаж тус орны үнэнч шударга идэрчүүдийг хуралдуулан цэрэг элсээж ар Хиагтын газар бугшин суурьшсан түм шахам гамин цэрэгтэй анхдугаар байлдаан хийж тэднийг даран сөнөөж газар орныг ариутгах явдлыг олж хувьсгалын ач гавьяаг илэрхийлэн тунхаглаж атал мөнөө муу хулгай барон Унгери бас л угтан очиж байлдахад мөнхүү хүчирхэг баатрын зоригоор нэгэн адил арилган сөнөөж ирсэн түүх гавьяа ил тодорхой бөгөөд одоо товчлох нь: анхан хувьсгалын зохистой тусламжийг хэрхэн бүтээсэн явдлыг товч дурдвал, сэмхнээр Зөвлөлийн Засагт Орос улсад очиж тусламжийг эрж явахад нөхөр Сүхбаатар тэргүүлэн Чойбалсан нарын зэрэг нэгэн хоёр хүний хамт явахыг шийдвэрлэсэн нь очих газар нэн хол учир замын зардалгүйд арга буюу нөхөр Сүхбаатар өөрийн өчүүхэн хогшил гэрийг хайргүйгээр худалдаж бага сага хэрэгсэх зүйлийг бэлтгэж аваад өөрийн өвчтэй хөгшин эцэг эх ба эхнэр хөвгүүнийг хамтаар орхиж уг зорьж байсан ажлыг биелүүлэн гүйцэтгэхийн тулд оргон гарч Хиагтын зэрэг газар хүрэхэд гамин цэргүүд замыг боож, нэвтрүүлэхгүй боогдуулахад цааш нэвтрэх аргыг бодож 3 өдрийн эцэс болтол нойр хоолгүйгээр хүлээн суугаад уг зорьсон хэргийн болзоо хугацаа өнгөрөхөөс ихэд зовж өчүүхэн бие эцэслэтэл шантрахгүй бөгөөд ямар ч аюул тохиолдовч түүнд боогдолгүй шууд нэвтрэн чадах эсэхийг үзээд түмэн ардын төлөөнөө үхэвч гомдолгүй хэмээн явахад гамин цэрэг барин авч байцаан асууж өмссөн хувцсыг тайлж нүцгэн биеийг сэлэм, жад хатгаж арьсыг нь шалбалж айлган зовоож догшин авир үзүүлэн нэгжин үзэхэд уг хэргийн тэмдэгт бичгийг даавуунд боож хүзүүнд зүүсэн завшаанаар12 тэд нарт мэдэгдсэнгүй. 

	Нөхөр Сүхбаатар Дээд шивээнээ одоод худалдааны хүн хэмээн арга мэхийг зохион хэлж тэдний гараас ангижран гарч Оросын хязгаарт очиж элдэв арга ухаан хэрэглэж үнэн журмын хувьсгалч нартай уулзан танилцаж уг ажлын учир байдлыг хэлэлцэж улмаар давшин явж Коминтерн ба Зөвлөлийн Засагт Орос улсаас тусламжийг эрэн олж монголын 10 дугаар оны13 сүүл сард Ар Хиагтын газар ирээд тэндээс хувьсгалын ажлыг үүсгэн явуулж мөн тус улсын умард хязгаар болох Хиагтын зүүн баруун этгээдийн олон харуулуудаар сэлгүүцэн явж ард олонд дарлах дарлагдах ангийн учир байдал, хувьсгалын чанар тус зэргийг ухуулан тайлбарлаж ард түмнийг хөдөлгөн босгож ардаас цэрэгт элсүүлэн далаад тооны цэргийг хуралдуулан авч Хиагтын баруун этгээд Алтан хэмээх газар буудаллаж хүчнийг зузаатган тэгшитгэж байхад Алтан хэмээх газрын ойр өвс зөөхөөр очсон 200 гаруй бүрэн зэвсэг бүхий гаминтай цөөн цэргийг дагуулан байлдахаар ганцаар тэргүүлэн очиж гамин цэрэг буудаллан бүхий нэгэн хонхор газрыг14 бүслүүлэн нэг хоёрыг ил зогсоож өөрийн биеэр ганц хүнийг15 дагуулан тийнхүү гамин цэргийн дунд довтлон ороход мөнхүү гамин цэргийн дарга тэргүүлэн бүгдээр эсэргүүцэх байдалтай зэвсгийг хөдөлгөн... нөхөр Сүхбаатарыг хүрээлэн байхад ер айсангүй, харин ч баатар сүрийг бадруулан инээмсэглэн өгүүлсэн нь: 

	Миний бие монгол улсын цэргийн тэргүүлэгч, танай цэргүүд барьсан зэвсгээ хураалгаж амь мэнд уул нутаг орондоо буцагтун. Дэмий хоёр улсын хооронд мунхран явж хайран биеэ сөнөөж байх нь хэрэггүй биз дээ. Энэ өвс танай улсад хэрэг болох нь нэгэнт өнгөрчээ. Бидний биес монгол ардын нэг ч цэрэггүй болтол байлдан тулалцаж газар орон, хүн, хөрөнгөө эзэрхэг дайсан та нараас хэзээ ч хамгаалж чадна хэмээхэд тэдний цэргийн тэргүүлэгч нэгэн хүн ихээхэн айсан байдалтайгаар бид нар зэвсгээ үл хураалгана гэхэд нөхөр Сүхбаатараас ямар учраас үл хураалгах буй? Та нарыг миний харьяат цэргүүд нэгэнт эргэн тойрон бүсэлсэн шүү! Эс итгэвэл харагтун хэмээн ил зогсоосныг нь зааж өгүүлбэл хятад цэргийн этгээдээс үхэвч зэвсгээ хураалгахгүй хэмээн чармайхад нөхөр Сүхбаатараас,

	Та нар зэвсгээ хураалгах аваас харьяат газар буруушаагдахаас эмээсэн хэрэг тул зэвсгийг хураахыг хэлтрүүлсүгэй. Харин та нар түргэн өвсийг орхиж буцсугай. Би өөрийн харьяат цэргүүдээ та нарт гар бүү хөдлөг хэмээхийг энэ хүнээр мэдэгдье хэмээгээд өөрөө явсан мэтээр далд ороод даруй цэргийн хамт эргэж дайран орж гамин цэргийг нэгэн хонхорт бүгдийг сөнөөн арилгаж арван хэдэн хүмүүсийг зугтаалгаж хойноос нь хөөж цөмийг уналга мориноос салгаж хойш буцсан учир тэрхүү зугтсан цэргүүд Хиагт хотноо ирж хятад цэргүүдэд монголын цэргийн тоо томшгүй, асар их зэвсэгтэй бөгөөд тэргүүлсэн хүн баатар хүчтэй, үг өгүүлэх нь ухаан арга их хэмээн хэлсэнд мөнөөх хятад цэргүүд ихээхэн айж хүчин нь шантарчээ. 

	Энэ нь тэдгээр дайсны хүчин ба хорт бодлогыг няцаасан анхдугаар их гавьяа мөн болой. Түүний дараа Ардын хувьсгалт нам ба Ардын Түр Засгийг удирдан байгуулж уул их хэргээ үүсгэн завдсан сацуу давшин гарч мөн хотноо үүрлэсэн хэдэн мянган хятад цэргүүдийг байлдан сөнөөх ба хөөн зайлуулаад тус улсын умард хязгаарыг тохинуулан авч түүнээс өөрийн зорьсон ажлыг биелүүлэх ба баатар зоригийг батжуулан харьяат олон түмэн ардыг дарангуйлж байсан мөнөө барон Унгернийн оргодол зандалчин цэргүүдийг нэгжин сөнөөж Нийслэл Хүрээг эзлэн авч дотоодын эзэрхэг байдлыг халж устган шинэ хувьсгалын зам мөрт оруулах зэрэг хэргүүдэд гавьяат нөхөр Сүхбаатараас журмын нөхөдтэй харилцан хэлэлцэж онц уран арга, шаламгай бодлогыг гарган бүтээлцсэн ба ялангуяа ардын хувьсгалт цэргийн хэрэгт онц зүтгэж эр цэргийн эрдэм сургуулийг бадруулан улсыг хамгаалах хүчнийг бүртгэсэн монголын хувьсгалт цэргийн анхны удирдагч бөгөөд түүний үүсгэсэн явдал нь үлэмж байна. 

	Иймд гавьяат хайран нөхрөө алдсан боловч түүний онц цусан гавьяаг дурдан уул суртал журмыг монголын олон түмэн ардууд болон хувьсгалт нам, эвлэлийн олон гишүүд ба хувьсгалт улаан цэргээс умарталгүй мөрдөн журамлаж эл заан байгуулсан улс төрөө үүрд бататган эцсийн зорилго болон эдүгээ даруй гүйцэтгэх зүйлүүдийг нөхөр Сүхбаатарын онол зааврын ёсоор биелүүлэгтүн!

	Нөхөр Сүхбаатар бол өөрөө тэргүүлэн удирдан идэр залуу эрчүүдийг хувьсгалт журмын цэрэгт элсүүлэн дагуулж тэднийг жолоодох боловсруулах зэргээр хүчнийг батжуулан чадсан гавьяагаар тэр үеийн эзэрхэг харгисуудтай цусан замаар байлдаж хумхын тоос мэт устгаж арилгах зэргээр онц түгшүүртэй байдлаас ангижруулан тусгаар тогтнох бүрэн эрхт улсын үндсэн суурь тавьж өгсөн нь гагцхүү Сүхбаатар уулаас хурц шаламгай баатар зоригтой учир тэгж цэргийн эрдэм сургуульд ганцаар тэргүүлэн боловсроод ардын үндэсний эрх чөлөөг батжуулан бэхжүүлэхэд улсыг хамгаалах хувьсгалт цэргийн хүчнийг бүртгэж өгсөн нь манай ардын хувьсгалт цэргийн манлай удирдагч бөгөөд туг хэмээвэл болно. 

	Нөхөр Сүхбаатар хэдийгээр улсын дээд эрх буюу цэргийн жанжны тушаалыг хүлээж явсан авч доод албан хаагчид ба цэргүүдэд нэн элбэрэлтэй бөгөөд цаг ямагт эргэж үзэж зааж боловсруулах зэргээр ер энгийн цэрэг мэт олон цэргийн дунд явж элдэв байдлыг хянан цэрэг нэг бүрийг шинэ тогтнон бүхий хувьсгалт засаг төрийг батлан хамгаалахын үүднээс хүн бүрийг холбож чадсан ба цэрэг нэг бүрийг урамшуулан цэрэг бүрийн зан байдлыг бататган хөгжүүлсний улмаас эдүгээ монголын хувьсгалт цэрэг нь техникийн ба улс төрийн хийгээд соёл боловсролын талаар нөхөр Сүхбаатарын зорилгыг биелүүлж гүйцэтгэн чадаж байна. 

	Иймд нөхөр Сүхбаатарын эл баатар зоригийг хүндэтгэн бишрэгч сургууль соёлын зэрэг хэргийг туйлын хүчтэйгээр чармайн боловсорсны үр нь чухамхүү одоогийн хувьсгалт цэргийн өсөж хөгжиж ирсэн байдал болон монголын олон түмэн ардуудаас үндэсний хувьсгалт засаг төрийн ажлыг биелүүлэхийн төлөөнөө өргөн амжилтыг явуулж буй явдал болох нь хувьсгалт нам эвлэлийн гишүүд ба олон түмэн ардын өмнө илэрхий байна. 

	Эл гавьяат нөхөр хэдийгээр бие бараад эдүгээ арван жилийн эцэс болохыг завдаж буй боловч түүний үйлдэж өгсөн ажил нь улмаар батажсаар мөнөө түүний удирдан байгуулсан ардын хувьсгалт нам, засаг ба хувьсгалт цэргээс хэзээ ч биелүүлэн гүйцэтгэхэд бэлэн бөгөөд нэн ялангуяа хувьсгалт цэргүүд нөхөр Сүхбаатарын үүсгэн байгуулсан үндэсний хувьсгалт улс төрийг туйлд хүртэл хамгаалах хүчийг бүртгэн чаджээ. 

	Мөн тус орны дотор хувьсгалын нөлөөг үүсгэн байгуулахад ихээхэн түгшүүртэй цаг үес байсан бөгөөд юу гэвэл тэр үед монголын их хаан хэмээн өргөмжлөгдөн байсан этгээд буюу түүний шадар тушаалтан нараас тус монгол улсыг манж хятадын гарын дор хүрээлүүлэхийн тул япон буюу хөрөнгөтөн улсаас тусламж гуйхыг ихээхэн эрмэлзэн байсан ба ийм хүнд цаг үест нөхөр Сүхбаатар өөрийн зорилгыг илэрхийлж журмын нөхөдтэй эвсэн Холбоот Орос Улсаас үнэн тусламжийг үзүүлнэ хэмээн зөвлөн явж гүйцэтгэсэн нь монголын олон түмэн ардуудыг хувьсгалын замаар хөтлөгч үнэн онол, зөв авьяас бүхий нь онц илэрхий байна. Иймд хэдийгээр нөхөр Сүхбаатар журмын нөхөдтэй эвсэн дотоодын харгис, хятадын цэргийн эрхтэн буюу тэдний гар хөл бологч нарыг дарах устгах явдалд харьяа ноогдсон тусламжийг Коминтерн ба Холбоот улсаас халуунаар угтан авч уг хувьсгалын их хэргийг бүтээхийн төлөөнөө Хиагтын зэрэг газар цус урсгаж тэдний харгис этгээдүүдийг дарсан явдал нь монголын тусгаар тогтнох явдалд ихээхэн хүчнийг бүртгэн ах дүүгийн найрамдал буюу цусан гавьяаг илэрхийлжээ. Энэхүү цусаа асгасан явдал нь бага бус хэрэг бөгөөд иймд ийнхүү гавьяат ажлыг хариулж чадах явдлыг монголын үндэсний хувьсгалт цэрэг ба олон түмэн ардаас ихээхэн зөв зүйтэйгээр биелүүлэхийг оролдох хэрэгтэй байна. Үүнийг биелүүлэх явдлыг оролдсоор эдүгээ арван нэгэн жилийн ой16 өнгөрч 12 дугаар жилийн17 дэвшилтэд орохыг завдаж буй үүнд нөхөр Сүхбаатар нас нөгчихийн үед өгүүлсэн зүйл нь: 

	1. Миний бие алтан амийг алдавч ариун санаат хувьсгалч нөхдөөс намайг залгамжлан авч элдэвт хичээн зүтгэж үндэсний хувьсгалт засаг төрийг бататгах явдлыг умарталгүйгээр биелүүлэх хэрэгтэй хэмээжээ. 

	2. Энэхүү захиж өгүүлсэн зүйлүүдийг монголын ард түмэн нэг бүр тархи толгойдоо хийж шингээн хадгалбал зохино. Үүгээр зогсох бус хувьсгалт цэргийн нөхөд үүрд дурсан тэмдэглэж түүний суртал журмыг дуурайн мөрдөж түмэн ардын эрх чөлөөт байдлыг тохинуулан бататгах явдалд чармайвал зохино. 

	3. Нөхөр Сүхбаатар өөрийн туслагч болох нөхөр Чойбалсан бид нарт захиж байсан нь: миний нөхөд хувьсгалт засаг төрийг туйлд нь хүртэл хамгаалах, үндэсний хувьсгалт цэргийг аливаад мэргэжилтэй болгох буюу зөв замаар хөтөлбөрлөх хэрэгтэй хэмээн захиж байсан. Энэ нь тодорхойгоор дурдвал, аливаа улс өөрийн улсыг хамгаалах цэрэг хэзээ ч хэрэгтэй бөгөөд үүнчлэн нөхөр Сүхбаатар цэргийн ажлыг биелүүлэх явдалд онц сануулга өгсөн нь тус улсын тусгаар тогтнох явдлыг үүрд бататгах үнэн зөв сургаал мөн болно. Хэрэв тусгаар тогтносон хувьсгалт засаг төрийг хамгаалах цэрэггүй ахул манай улс өмнө дарлагдаж явсан зовлонгоос ангижран чадахгүй бөгөөд иймд үндэсний хувьсгалт цэргийг бэхжүүлэн бататгах нь чухал хэмээжээ. 

